
MINUTI 

 

Laqgħa tal-Kunsill Lokali Ix-Xagħra 

 

Is-Seba’ Leġislatura 

 

Laqgħa Numru Tnejn u Għoxrin (22) 

 

19 ta’ Diċembru, 2016 

 

Il-Kunsill Lokali Ix-Xagħra ltaqa’ fl-Uffiċċju Amministrattiv tiegħu li jinsab 

fi Vjal it-Tmienja ta’ Settembru, Xagħra Għawdex, fil-5.30 ta’ filgħaxija.  

 

PREŻENTI: 

 

Joe Cordina – Sindku 

Aaron Agius – Viċi Sindku 

Dr. Joseph Attard – Kunsillier 

Dr. Christian Zammit - Kunsillier 

 

Il-Kunsillier Dr. Kevin Cutajar informa verbalment lis-Segretarju Eżekuttiv li 

kien ser jasal tard għal din il-laqgħa.  

 

 

 

 

 

UFFIĊJAL PREŻENTI: 

 

Ivan Attard – Segretarju Eżekuttiv 

Minuti 
 
Is-Sindku Joe Cordina ippresieda l-laqgħa.  
 
22.1   Konsiderazzjoni u Approvazzjoni tal-Minuti 

 
22.1.1 Il-Kunsill approva unanimament il-minuti tal-laqgħa numru 332 li saret 

nhar l-Erbgħa 23 ta’ Novembru 2016.  
 
22.2  Tweġibiet għall-Mistoqsijiet tal-Kunsilliera 

 
22.2.1 Il-Viċi Sindku Aaron Agius staqsa dwar il-possibilita’ li għas-sena li ġejja 

jiżdiedu xi dekorazzjonijiet tal-Milied mad-dawra ta’ Misraħ il-Vitorja. 
Wara diskussjoni qasira, il-Kunsill qabel unanimament. 

 
22.2.2 Il-Kunsillier Dr. Christian Zammit staqsa dwar jekk kienx hemm xi żvilupp 

fuq ix-xogħol ta’ twaħħil ta’ reflectors fi Triq il-Marġa minħabba li qed 
ikun hemm ħafna dlam f’dawn l-inħawi. Is-Sindku Joe Cordina infurmah li 
dawn ir-reflectors ser jitwaħħlu mill-ħaddiema assenjati magħna.  

 
22.3  Komunikazzjonijiet tas-Sindku 

 
22.3.1 Is-Sindku Joe Cordina informa lill-Kunsill li sad-data tal-għeluq tas-

sottomissjonijiet tal-offerti għax-xiri ta’ konkos għal xogħol tal-Kunsill, 
jiġifieri nhar il-Ġimgħa 11 ta’ Novembru fil-11.00am, kien hemm tliet 
kumpaniji li tefgħu l-offerta tagħhom kif ġej: 

  

Isem tal-Kumpanija Valur (€) 

  
Road Construction Co. Limited 229.00c 
Salvu Camilleri & Sons Limited 275.22c 
Gatt Enterprises Limited 266.74c 

  
 Is-Sindku Joe Cordina propona u l-Kunsill qabel unanimament li għandna 

nimxu mar-rakkomandazzjoni tal-bord ta’ aġġudikazzjoni li twaqqaf biex 
jevalwa dawn l-offerti u nagħtuha lill-kumpanija Road Construction Co. 

Limited li kellha l-irħas offerta kwotata.  

22.3.2 Is-Sindku Joe Cordina informa lill-Kunsill li, sad-data tal-għeluq tas-

sottomissjonijiet tal-offerti għall-provvista ta’ sinjali tat-traffiku fil-lokalita’ 
tagħna, jiġifieri nhar it-Tnejn 19 ta’ Diċembru 2016 fil-11.00am, kien 
hemm tliet kumpaniji li tefgħu l-offerta tagħhom kif ġej: 

  

Isem tal-Kumpanija Valur (€) 

  
Signmark Limited 2081.00c 
Koperattiva Tabelli u Sinjali 780.80c 
Refalo Signs 747.50c 

 
 Is-Sindku propona u l-Kunsill qabel unanimament li għandu jitwaqqaf bord 

ta’ aġġudikazzjoni li jevalwa l-offerti mitfugħa u li jkun magħmul mis-
Sindku Joe Cordina (chairman), il-Viċi Sindku Aaron Agius, il-Kunsillier 
Dr. Christian Zammit u l-Kunsillier Dr. Joseph Attard. Is-Segretarju ta’ dan 
il-bord ser ikun is-Segretarju Eżekuttiv Ivan Attard.  

 
22.3.3 Is-Sindku Joe Cordina informa lill-Kunsill li fil-ġimgħat li ġejjin, il-fondi 

tal-Urban Improvement Fund (UIF) li huma amministrati mill-Awtorita’ 
tal-Ippjanar ser ikunu jistgħu jibdew jintużaw għal xogħlijiet ta’ asfaltar ta’ 
toroq.  

 
Fid-dawl ta’ dan, huwa propona u l-Kunsill qabel unanimament li għandna 
ninkarigaw lis-Sur Saviour Bonello sabiex jippreżentalna stima għax-
xogħol ta’ asfaltar tat-tieni parti ta’ Triq Marsalforn. Din il-parti tinkludi 
minn fejn spiċċa x-xogħol li għamilna fl-ewwel fażi sas-showroom ta’ 
Julian Sultana u tkun tinkludi wkoll l-ewwel parti ta’ Triq Masri. Dan bil-
għan li l-Kunsill japplika għall-fondi biex ikun jista’ jimplimenta dan ix-
xogħol tant bżonnjuż fil-lokalita’ tagħna. Ġaladarba l-applikazzjoni tagħna 
tiġi aċċettata, il-Kunsill qabel unanimament li għandna noħorġu tender 

wieħed li jkopri x-xogħlijiet kollha.  
 
Is-Sindku Joe Cordina reġa’ fakkar lill-Kunsill li x-xogħol ta’ asfaltar tat-
tieni parti ta’ Triq Marsalforn ser isir b’fondi mill-iskema ‘Proġetti Speċjali 
fil-Lokalitajiet’ imnedija mid-Dipartiment tal-Gvern Lokali u li minnha l-
Kunsill ibbenefika mis-somma ta’ € 175,000.  

22.3.4 Is-Sindku Joe Cordina informa lill-Kunsill li ninsabu għaddejjin bl-aħħar 

preparamenti tagħna għall-Kunċert annwali tal-Milied li ser isir nhar l-
Erbgħa 28 ta’ Diċembru 2016 fis-7pm fil-Knisja Bażilika ta’ Marija 
Bambina.  

 
 Is-Sindku qal li l-aktar problema urġenti li għandna rigward l-

organizazzjoni ta’ dan il-Kunċert hija l-preżentatur minħabba li ħadd minn 
dawk li ġew proposti fl-aħħar laqgħa ma jista’ jattendi. Wara diskussjoni 
qasira, il-Kunsill qabel unanimament li għandna navviċinaw lis-Sur Keith 
Demicoli bħala l-ewwel preferenza tagħna u f’każ li dan ma jaċċettax, 
navvinċinaw lis-Sur Darren Vella bħala t-tieni preferenza. Is-Sindku qal 
ukoll li bħalissa qed jitqassam invit lil kull familja fix-Xagħra sabiex 
tattendi għal din l-attivita’ kulturali f’dan iż-żmien ta’ festi.  

 
22.3.5 Is-Sindku Joe Cordina informa lill-Kunsill li għandna nibdew it-tħejjijiet 

tagħna għall-organizazzjoni tal-attivitajiet tal-Karnival 2017 li ser isir is-
Sibt 25 ta’ Frar fil-Pjazza tan-Nazzarenu u l-Ħadd 26 ta’ Frar fi Pjazza l-
Vitorja. Huwa propona u l-Kunsill qabel li l-ewwel laqgħa tas-sotto-kumitat 
li twaqqaf biex jgħin fl-organizazzjoni ta’ dawn l-attivitajiet issir matul l-
aħħar ġimgħa ta’ Diċembru. 

 
22.3.6  Is-Sindku Joe Cordina informa lill-Kunsill li għandna nibdew bil-

preparamenti tagħna għall-organizazzjoni tal-festival tat-tin u ikel 
tradizzjonali Malti li ser isir matul it-tieni weekend ta’ Lulju 2017. Wara 
diskussjoni, il-Kunsill qabel unanimament li għandna nagħmlu laqgħa oħra 
tas-sotto-kumitat tal-ġemellaġġi nhar il-Ħamis 22 ta’ Diċembru 2016 fis-
1.30pm fl-uffiċċju amministrattiv.  

 
22.3.7 Is-Sindku Joe Cordina informa lill-Kunsill li għandna nkomplu bid-

diskussjonijiet mal-Kunsilli ta’ Offida u San Michele Salentino fl-Italja 
dwar il-possibilita’ li norganizzaw skambju ta’ żgħażagħ f’Lulju 2017. Dan 
l-iskambju għandu jiġi organizzat bħala parti mill-festival tat-tin u ikel 
tradizzjonali Malti li ser jorganizza l-Kunsill.  

 
Wara diskussjoni, is-Sindku propona u l-Kunsill qabel unanimament li 
għandna ninkarigaw lill-iskrivana Manolita Farrugia sabiex, bl-assistenza 



 

 

 

 

Minuti tal-Kunsill Lokali Ix-Xagħra – Laqgħa Numru 22 – Is-Seba’ Leġislatura             19 ta’ Diċembru 2016 5 

tal-MEUSAC, tkun tista’ tieħu ħsieb l-applikazzjoni għall-fondi Ewropej 
taħt il-programm Erasmus+ biex inkunu nistgħu norganizzaw dan l-
iskambju.  

 
22.3.8 Is-Sindku Joe Cordina informa lill-Kunsill li l-konsulent Dr. Daniele 

Fantechi aċċetta t-talba tagħna sabiex ikun jista’ jassistina fil-mili tal-
applikazzjoni għall-fondi Ewropej li ħarġet matul l-ewwel ġimgħa ta’ 
Diċembru sabiex isir xogħol ta’ bini u manutenzjoni ta’ ħitan tas-sejjieħ u 
tindif ta’ ġibjuni fil-lokalita’ tagħna. L-applikazzjonijiet taħt din is-sejħa ser 
ikunu jistgħu jintlaqgħu sal-Ġimgħa 7 ta’ April 2016 f’nofsinhar.  

 
 Is-Sindku propona u l-Kunsill qabel unanimament li għandna ninkarigaw 

lill-Perit Edward Scerri sabiex jagħmel stima dettaljata ta’ kemm ser jiġu 
jiswew ix-xogħlijiet rikjesti biex tkun tista’ tinħadem aħjar din l-
applikazzjoni. 

 
22.3.9 Is-Sindku Joe Cordina informa lill-Kunsill li preżentament qed naħdmu 

wkoll fuq applikazzjoni għal fondi Ewropej sabiex nospitaw tliet 
delegazzjonijiet barranin mill-Italja, Franza u l-Polonja bejn il-31 ta’ 
Ottubru u l-5 ta’ Novembru 2017. Dawn id-delegazzjonijiet ser jiġu ospitati 
bħala parti mill-ftehim ta’ ġemellaġġ li l-Kunsill Lokali tax-Xagħra għandu 
mal-Kunsilli ta’ Mergo fl-Italja u Chevaigné fi Franza. Is-Sindku propona u 
l-Kunsill qabel unanimament li din il-materja għandha tiġi diskussa wkoll 
fil-laqgħat tas-sotto-kumitat tal-ġemellaġġi.  

 
22.3.10 Is-Sindku Joe Cordina għamel riferenza għal artiklu intitolat ‘Council 

payments not covered by VAT receipts total € 699,191’, liema artiklu 
nkiteb minn James Debono u deher fil-ħarġa ta’ The Malta Today tal-
Ġimgħa 16 ta’ Diċembru 2016. F’dan l-artiklu, is-Sur Debono allega li mir-
rapport tal-awdituri dwar l-operat tal-Kunsilli Lokali għas-sena 2015, 
jirriżulta li l-Kunsill Lokali tagħna huwa fost l-ewwel ħames Kunsilli 
Lokali minn Malta u Għawdex li ma jiġbrux irċevuti fiskali mingħand is-
suppliers tagħhom.  

 
 Is-Segretarju Eżekuttiv Ivan Attard spjega s-sitwazzjoni partikolari li 

rriżultat fis-sena 2015 meta irċevuti fiskali oriġinali ta’ pagament li sar 
relatat ma’ proġett iffinanzjat b’fondi tal-Programm Leader tal-Unjoni 

Ewropea kienu qegħdin għand il-Paying Agency f’Malta sabiex din l-
Aġenzija tkun tista’ tirrifondi lill-Kunsill. Jirriżulta li l-awdituri tal-Kunsill 
ma aċċettawx l-ispjegazzjoni li ngħatat dwar in-nuqqas ta’ din l-irċevuta 
fiskali u għaldaqstant il-Kunsill Lokali tagħna deher li qed jagħmel dan in-
nuqqas. Fid-dawl ta’ dan, is-Sindku Joe Cordina propona u l-Kunsill qabel 
unanimament li għandna nibagħtu ittra ta’ risposta lis-Sur Debono u lill-
editur tal-gazzetta The Malta Today li fiha nagħtu din l-ispjegazzjoni.  

 
22.3.11 Is-Sindku Joe Cordina informa lill-Kunsill li huwa rċieva xi ilmenti mir-

residenti rigward il-ħtieġa li jsir xogħol ta’ tiswija u manutenzjoni fuq uħud 
mill-fanali dekorattivi ta’ Misraħ il-Vitorja.  

 
Fid-dawl ta’ dan, huwa propona u l-Kunsill qabel unanimament li għandna 
ninkarigaw lill-kuntrattur Richard Cauchi sabiex jagħmel ix-xogħlijiet 
neċessarji. Wara diskussjoni, is-Sindku propona wkoll u l-Kunsill qabel li 
għandna nixtru żewġ fanali oħra, wieħed biex jitwaħħal quddiem l-Uffiċċju 
Parrokkjali u ieħor biex jinżamm bħala spare f’każ li ssir xi ħsara 
irreparabbli lil xi fanal eżistenti.  

 
22.3.12 Is-Sindku Joe Cordina propona u l-Kunsill qabel unanimament li għandna 

nimxu mar-rakkomandazzjoni tal-bord ta’ aġġudikazzjoni li twaqqaf sabiex 
jevalwa l-offerti għax-xogħol ta’ tisbieħ u rinnovazzjoni quddiem il-Knisja 
ta’ Sant’Anton Abbati u nirrifjutaw l-offerti kollha li ġew sottomessi. Dan 
peress li l-ebda waħda minnhom ma hi technically compliant.  

 
 Is-Sindku propona wkoll u l-Kunsill qabel unanimament li ġaladarba l-

proċess ta’ appell ikun konkluż u f’każ li ma jkun hemm l-ebda appell 
skont il-Liġi, għandha tinħareġ sejħa ġdida għall-offerti. 

 
22.4 Qari tal-Korrispondenza 
 

22.4.1 Direttiva numru 5/2016 maħruġa mid-Dipartiment tal-Gvern Lokali 
intitolata ‘Donazzjonijiet’. Il-Kunsill innota l-kontenut.  

 
22.4.2 E-mail mill-Ministeru għall-Familja u Solidarjeta’ Soċjali b’informazzjoni 

dwar sessjonijiet informattivi li ser isiru matul ix-xhur ta’ Diċembru 2016 u 

Jannar 2017 dwar il-miżuri ġodda mħabbra fil-budget li jolqtu s-settur ta’ 
persuni anzjani u/jew persuni b’diżabilita’. Il-Kunsill innota l-kontenut. 

 
22.4.3 E-mail mingħand Laurie Zammit, rappreżentant tal-koperattiva KIP Gozo 

Ltd., li fiha qed jipproponi lill-Kunsilli Lokali l-introduzzjoni ta’ skips kull 
meta jkun hemm xi xogħlijiet fit-toroq li kawża tagħhom l-istess triq 
tinżamm magħluqa. Dan sabiex ma jinħoloqx inkonvenjent lill-ħaddiema li 
jiġbru l-iskart. Is-Sindku Joe Cordina propona u l-Kunsill qabel li din il-
proposta għandha tiġi diskussa aktar ‘il quddiem.  

 
22.4.4 E-mail mingħand Carmel Attard, Segretarju tal-Kumitat tad-Drama fi ħdan 

l-Azzjoni Kattolika tax-Xagħra, li fiha qed jitlob il-kollaborazzjoni tal-
Kunsill Lokali fl-organizazzjoni ta’ attivita’ soċjali għal żmien il-Milied. Is-
Sindku Joe Cordina propona u l-Kunsill qabel unanimament li għandna 
nikkollaboraw ma’ din l-għaqda fl-organizazzjoni ta’ din l-attivita’ billi 
nħallsu l-ispejjeż tal-istampar. 

 
22.4.5 E-mail mingħand Christian Camilleri, rappreżentant tal-Kummissjoni għad-

Drittijiet ta’ Persuni b’Diżabilita’, li fiha qed jitlob lill-Kunsill Lokali tax-
Xagħra sabiex jagħmel pressjoni fuq il-kumpanija GO plc ħalli l-kaxxa tat-
telefon li hemm fil-bidu ta’ Vjal it-Tmienja ta’ Settembru titneħħa. Dan 
peress li din il-kaxxa qed toħloq ostaklu fuq il-bankina. Il-Kunsill qabel li 
għandna nitkellmu mas-Sur Camilleri dwar il-possibilita’ li l-KNPD tressaq 
ilment formali lill-kumpanija GO plc sabiex din il-kaxxa titneħħa.  

 
22.4.6 E-mail mingħand Marie-france Mailhos li fiha qed tistieden delegazzjoni 

ta’ mhux aktar minn sitt persuni mill-Kunsill Lokali tax-Xagħra sabiex 
tattendi għall-European event li ser jorganizzaw bejn it-3 u l-5 ta’ Marzu 
2017. Peress li Malta ser ikollha l-Presidenza Ewropea matul dan il-
perjodu, is-Sinjura Mailhos qed tistaqsi dwar il-possibilita’ li dan l-
avveniment ikun ippresedut minn xi ħadd mid-delegazzjoni tagħna. Is-
Sindku Joe Cordina propona u l-Kunsill qabel li din it-talba għandha tiġi 
diskussa fil-laqgħa li jmiss.  

 
 Il-Kunsillier Dr. Kevin Cutajar daħal għal-laqgħa fis-6.10pm.   

22.4.7 E-mail mingħand Cheryl Tonna, Assistant Environment Protection Officer 
fi ħdan l-ERA, li fiha qed tinforma lill-Kunsill li l-Awtorita’ tal-Ippjanar 
ma tatx il-permess biex isir żbir tas-siġra tal-ħarrub li hemm biswit il-
Mitħna Ta’ Kola.  

 
Is-Sindku Joe Cordina informa lill-Kunsill li erġajna ktibna lill-ERA sabiex 
tikkunsidra din id-deċiżjoni minħabba li qed nirċievu ilmenti minn xi 
residenti rigward il-ġrieden li qed jixxabbtu mal-friegħi ta’ din is-siġra u 
jidħlulhom id-dar.  

 
22.4.8 Ittra mingħand il-Kan. Dun Mikiel Borg, Rettur tal-Knisja ta’ San Pawl 

f’Marsalforn, li fiha qed jitlob il-kollaborazzjoni tal-Kunsill Lokali fl-
organizazzjoni ta’ attivita’ soċjo-kulturali nhar il-Ħadd 12 ta’ Frar 2017. Is-
Sindku Joe Cordina propona u l-Kunsill qabel unanimament li għandna 
nikkollaboraw f’din l-attivita’ billi nħallsu l-ispejjeż tal-Banda li ser 
takkumpanja l-purċissjoni bl-istatwa ta’ San Pawl madwar it-toroq ta’ 
Marsalforn.   

 
22.4.9 E-mail mill-MEUSAC li fiha l-Kunsill Lokali ta’ Malta u Għawdex qed 

jiġu infurmati b’żewġ sejħiet li ħarġu taħt il-European Regional 

Development Fund. L-applikazzjonijiet minn dawk interessati għandhom 
jintlaqgħu sa mhux aktar tard minn nofsinhar tal-Ġimgħa 7 ta’ April 2016. 
Din il-materja diġa’ ġiet diskussa aktar kmieni matul din il-laqgħa.  

 
Is-Sindku Joe Cordina propona wkoll u l-Kunsill qabel li għandna 
niċċekkjaw rigward il-possibilita’ li napplikaw ukoll taħt din is-sejħa biex 
ninstallaw numru ta’ pannelli fotovoltajiċi fuq il-bejt tal-uffiċċju 
amministrattiv. 
 

22.4.10 Ċirkulari maħruġa mill-Assoċjazzjoni tal-Kunsilli Lokali rigward il-
kuntratti ta’ tindif tal-uffiċċji amministrattivi tal-Kunsilli Lokali u l-knis 
tat-toroq maħruġa mill-Kunsilli Lokali u Kumitati Reġjonali. Il-Kunsill 
innota l-kontenut.   

 
22.4.11 Ċirkulari numru 45/2016 maħruġa mid-Dipartiment tal-Gvern Lokali 

intitolata ‘Onorarju dovut lill-President u Membri Eletti tal-Assoċjazzjoni 

tal-Kunsilli Lokali, il-Presidenti tar-Reġjuni u s-Sindki’. Il-Kunsill innota l-
kontenut.  

 
22.4.12 Ċirkulari numru 46/2016 maħruġa mid-Dipartiment tal-Gvern Lokali 

intitolata ‘Struzzjonijiet għal matul il-festi tal-Milied’. Is-Sindku Joe 
Cordina propona u l-Kunsill qabel unanimament li nhar is-Sibt 24 ta’ 
Diċembru u s-Sibt 31 ta’ Diċembru 2016, l-uffiċċju amministrattiv tal-
Kunsill għandu jinżamm magħluq. Il-Kunsill qabel ukoll li l-ikla annwali 
għall-Kunsilliera u l-ħaddiema tal-Kunsill issir nhar il-Ġimgħa 6 ta’ Jannar 
2017 f’restaurant li għadu jrid jiġi deċiż.  

 
22.4.13 E-mail mingħand Rueben Said, head ta’ Transport Malta, li fiha qed jitlob 

lill-Kunsill Lokali sabiex jagħmel xogħol ta’ tiswija u manutenzjoni fuq il-
bus shelter li hemm quddiem it-Tempji tal-Ġgantija. Is-Sindku Joe Cordina 
propona u l-Kunsill qabel li għandna nġibu kwotazzjoni għal bus shelter 

żgħira biex titpoġġa flok dik eżistenti.  
 
22.4.14 Ittra mingħand Suzanne Bonnici, rappreżentanta tal-kumpanija 

Fit4LifeMalta, li fiha qed tinforma lill-Kunsill b’korsijiet dwar fitness li din 
il-kumpanija tixtieq toffri lir-residenti b’kollaborazzjoni mal-Kunsilli 
Lokali. Il-programm idum tmien ġimgħat u tintalab miżata ta’ € 49 lil kull 
parteċipant. Il-Kunsill qabel unanimament li din il-proposta għandha tiġi 
diskussa aktar ‘il quddiem.  

 
22.4.15 E-mail mingħand Ronald Bugeja, rappreżentant ta’ Starline Creations 

Media Productions, li fiha qed jistaqsi lill-Kunsill Lokali tax-Xagħra dwar 
il-possibilita’ li l-Kunsill jikkollabora ma’ din il-kumpanija fl-
organizazzjoni ta’ attivita’ soċjo-kulturali bil-għan li jinġabru fondi b’riżq 
l-ALS. Il-Kunsill qabel li għandna nitkellmu mas-Sur Bugeja dwar il-
possibilita’ li din l-attivita’ tiġi organizzata f’xi ġurnata matul Awwissu 
2017 fi Triq Marija Bambina quddiem il-Każin tas-Soċjeta’ Filarmonika 
Victory. 

 
22.4.16 Ċirkulari numru 47/2016 maħruġa mid-Dipartiment tal-Gvern Lokali 

intitolata ‘Inizjattiva ta’ Taħriġ – Sistema ta’ Akkwist Elettroniku (l-
ePPS)’. Il-Kunsill innota l-kontenut.   

22.4.17 Ċirkulari numru 48/2016 maħruġa mid-Dipartiment tal-Gvern Lokali 
intitolata ‘Il-Community Workers’ Scheme fil-Kunsilli Lokali’. Il-Kunsill 
innota l-kontenut. 

 
22.4.18 Ċirkulari numru 49/2016 maħruġa mid-Dipartiment tal-Gvern Lokali 

intitolata ‘Inizjattiva ta’ Taħriġ – Tisħiħ fil-Kitba Maltija’. Il-Kunsill innota 
l-kontenut. 

 
22.4.19 E-mail mingħand Anna Azzopardi, Segretarja tal-Kumitat tal-UIF fi ħdan l-

Awtorita’ tal-Ippjanar, li fiha qed tinforma lill-Kunsill Lokali tax-Xagħra li 
l-bilanċ ta’ flus li fadal għad-dispożizzjoni tal-Kunsill minn dan il-fond 
huwa ta’ € 82,847.72c. Il-Kunsill innota l-kontenut. 

 
22.5  Ilmenti mir-residenti 

 

22.5.1 Talba mingħand Benny Saliba ta’ 58, Triq il-Mitħna, sabiex jitranġa ħajt 

diviżorju li hemm fi ġnien maġenb ir-residenza tiegħu. Is-Sur Saliba qed 

jissuġġerixxi li dan il-ħajt isir tas-sejjieħ biex jirrispetta aktar l-ambjent tal-

inħawi. Il-Kunsill qabel li għandna niċċekkjaw mar-resident dwar x’qed 

jitlob eżatt.  

 

22.5.2 Talba mingħand Maria Antonia Mifsud ta’ 92, Triq l-Għar ta’ Ninu, sabiex 

jitbaxxa l-livell tal-bankina tar-residenza tagħha biex tiġi għall-istat li 

kienet fih qabel tranġat. Il-Kunsill qabel li dan ix-xogħol għandu jsir.  

 

22.5.3 Talba mingħand is-Sindku Joe Cordina sabiex issir grada tal-ilma fi Triq 

Għonqa sabiex tilqa’ l-ilma tax-xita li jinżel minn Triq it-Tiġrija. Il-Kunsill 

qabel li dan ix-xogħol għandu jsir. 

 

22.5.4 Talba mingħand is-Sindku Joe Cordina sabiex il-bus shelter li hemm fi Triq 

l-Imqades titneħħa minn fejn hi bħalissa u tersaq aktar ‘il fuq quddiem l-

entratura tal-Ġgantija. Il-Kunsill qabel li dan ix-xogħol għandu jsir. 

 

22.5.5 Talba mingħand Emmanuel Cremona ta’ ‘Green Valley’, Triq Marsalforn, 

sabiex jitranġaw tliet ħitan tas-sejjieħ imwaqqgħin fil-Wied tar-Ramla, Triq 

Gajdoru u Triq Għajn Wajtar. Il-Kunsill qabel li dan ix-xogħol għandu jsir. 

22.5.6 Talba mingħand David Attard ta’ 84, Pjazza l-Vitorja, sabiex jitranġa ħajt 

tas-sejjieħ eżistenti fi Triq Sruġ. Il-Kunsill qabel li għandna nirreferu dan l-

ilment lid-Direttorat Proġetti u Żvilupp fi ħdan il-Ministeru għal Għawdex 

peress li l-Kunsill m’għandux biżżejjed riżorsi biex ikun jista’ jagħmel dan 

ix-xogħol peress li dan il-ħajt huwa twil ħafna.  

 

22.5.7 Talba mingħand Rita Refalo ta’ 58, Triq il-Knisja, sabiex issir slow sign fil-

bidu ta’ Triq l-Ispiera. Il-Kunsill qabel li għandna nibagħtu din it-talba 

għall-approvazzjoni ta’ Transport Malta.  

 

22.5.8 Talba mingħand Francis Muscat ta’ 91B, Triq Ta’ Bullara, sabiex titranġa 

r-rampa tal-garaxx tar-residenza tiegħu. Il-Kunsill qabel li dan ix-xogħol 

għandu jsir. 

 

22.5.9 Talba mingħand Mary Micallef ta’ 121, Triq Ta’ Bullara, sabiex l-isqaq 

maġenb ir-residenza tagħha jitranġa bis-siment minħabba li qiegħed fi stat 

ħażin. Il-Kunsill qabel li dan ix-xogħol għandu jsir. 

 

22.5.10 Talba mingħand Coronato Vella ta’ 17A, Triq Ġnien Xibla, sabiex tinqala’ 

l-bankina eżistenti u ssir mill-ġdid bis-siment biex hekk il-livell jitbaxxa. Il-

Kunsill qabel li dan ix-xogħol għandu jsir. 

 

22.5.11 Talba mingħand Joseph Bigeni ta’ 84, ‘Palma’, Triq Sant’Anton, sabiex (a) 

isir xogħol ta’ tarmac fiż-żona quddiem Il-Loġġa Restaurant u (b) isir ftit 

siment fi Triq Kortoll maġenb l-istess propjeta’. Il-Kunsill qabel li dan ix-

xogħol għandu jsir. 

 

22.5.12 Talba mingħand Carmel Sultana ta’ 14, Triq Għonqa, sabiex jitranġa ħajt 

tas-sejjieħ imwaqqa’ fi Triq Għajn Wajtar. Il-Kunsill qabel li dan ix-xogħol 

għandu jsir. 

 

22.5.13 Talba mingħand Stephen Borg ta’ ‘Marsteve’, Triq Ta’ Karkar, sabiex 

jitranġa ħajt tas-sejjieħ imwaqqa’ fi Triq Għajn Wajtar. Il-Kunsill qabel li 

dan ix-xogħol għandu jsir. 

22.5.14 Talba mingħand Dominic Sultana ta’ ‘Santa Rita’, Triq Ta’ Karkar, sabiex 

isir xogħol ta’ irranġar bis-siment fl-aħħar parti ta’ Triq Tal-Fellies. Ir-

resident qed jitlob li jingħata l-materjal u x-xogħol ser jagħmlu hu. Il-

Kunsill aċċetta din it-talba.  

 

22.5.15 Talba mingħand Natasha Spiteri ta’ ‘Serafini’, Sqaq fi Triq Marija 

Bambina, sabiex il-parti quddiem ir-residenza tagħha titranġa bis-siment 

minħabba li qed iżomm ħafna ilma. Hi qed titlob ukoll li dan l-isqaq 

jingħata isem. Il-Kunsill qabel li għandna niċċekkjaw dwar x’qed titlob 

eżattament din ir-residenta.  

 

22.5.16 Talba mingħand is-Sindku Joe Cordina sabiex parti minn Triq Għajn Ħosna 

tiġi irranġata bis-siment minħabba li tinsab fi stat ħażin. Il-Kunsill qabel 

unanimament li għandna nirreferu dan l-ilment lid-Direttorat Proġetti u 

Żvilupp fi ħdan il-Ministeru għal Għawdex. Dan minħabba n-nuqqas ta’ 

riżorsi umani u finanzjarji neċessarji biex dan ix-xogħol ikun jista’ jsir.  

 

22.5.17 Talba mingħand Doreen Bonello ta’ ‘Joedor’, Triq it-28 ta’ April 1688, 

sabiex issir reserved parking bay għad-disabled quddiem ir-residenza 

tagħha. Il-Kunsill qabel li għandna nibagħtu din it-talba għall-

approvazzjoni ta’ Transport Malta.  

 

22.5.18 Talba mingħand il-Viċi Sindku Aaron Agius sabiex isir xogħol ta’ 

manutenzjoni fuq diversi ħitan tas-sejjieħ imwaqqgħin għat-triq fi Triq il-

Marġa. Il-Kunsill qabel unanimament li għandna nirreferu dan ix-xogħol 

lid-Direttorat Proġetti u Żvilupp fi ħdan il-Ministeru għal Għawdex.  

 

22.5.19 Talba mingħand il-Viċi Sindku Aaron Agius sabiex jiġu identifikati fondi 

speċjali li permezz tagħhom ikun jista’ jsir il-monument ta’ merħba fil-

lokalita’ tagħna. Wara diskussjoni, is-Sindku Joe Cordina propona u l-

Kunsill qabel unanimament li għandna niċċekkjaw mal-MEUSAC sabiex 

naraw jekk hemmx xi sejħiet miftuħa għal dawn il-fondi. 

22.5.20 Talba mingħand il-Viċi Sindku Aaron Agius sabiex isir xogħol ta’ 

manutenzjoni fi Trejqet Ġorġ Cini minħabba li tinsab fi stat ħażin. Is-

Sindku Joe Cordina propona u l-Kunsill qabel unanimament li għandna 

ninkarigaw lill-ħaddiema assenjati magħna sabiex jagħmlu xogħol ta’ 

patching bis-siment f’din it-triq. 
 

22.6 Konsiderazzjoni u Approvazzjoni tal-iskeda ta’ pagamenti 

 

22.6.1 Il-Kunsill approva unanimament l-iskeda ta’ pagamenti annessa mal-

minuti. 

 

 Il-Kunsillier Dr. Kevin Cutajar talab li jingħata rendikont dwar il-bilanċ ta’ 

flus li fadlilna nagħtu lill-kumpanija Road Construction Co. Limited għax-

xogħol ta’ asfaltar tal-ewwel parti ta’ Triq Marsalforn, liema xogħol kien 

parzjalment iffinanzjat mill-iskema tal-Public Private Partnership imnedija 

mill-Gvern Ċentrali. L-informazzjoni rikjesta ser tiġi ippreparata mis-

Segretarju Eżekuttiv.  

 

22.7 Tmiem tal-laqgħa u data tas-seduta li jmiss 

 

22.7.1 Il-laqgħa tal-Kunsill intemmet fis-6.45pm u ġiet aġġornata b’mod unanimu 

għal nhar it-Tnejn 16 ta’ Jannar 2017 fil-5.30pm b’aġenda li tkun 

komunikata aktar ‘il quddiem. 

 

 

IFFIRMATA                  IFFIRMATA 

 

Joe Cordina         Ivan Attard 

Sindku             Segretarju Eżekuttiv 


